
TIJORAT BANKLARI RESURS BAZASINI 
MUSTAHKAMLASH YO‘LLARI

Allaberganov Sirojali Saxatovich
Xalqaro Nordik universiteti mustaqil tadqiqotchisi

Sirojali_04.10.1991@mail.ru 

Annotatsiya: O‘zbekistonning bank tizimida 2020–2025-yillar davomida amalga oshirilgan islohotlar natijasida moliyaviy 
barqarorlik mustahkamlangan, tijorat banklarining roli kuchaygan va iqtisodiy o‘sish uchun muhim zamin yaratilgan. 
Kreditlash hajmining oshishi real sektorni qo‘llab-quvvatlash imkoniyatlarini kengaytirgan bo‘lsa, depozit bazasining 
o‘sishi bank tizimiga bo‘lgan ishonchning ortayotganidan dalolat beradi. Tijorat banklari aktivlarining sezilarli darajada 
ortishi esa mamlakat bank sektorining investitsiyalar uchun jozibadorligini oshirishda muhim o‘rin tutadi. Kelgusi yillarda 
bank tizimining yanada rivojlanishi uchun xususiy kapital ishtirokini oshirish, raqamli bank xizmatlarini kengaytirish va 
xalqaro moliyaviy bozorlar bilan integratsiyani kuchaytirish muhim vazifalardan biri bo‘lib qolmoqda. Ushbu maqolada 
yuqoridagi masalalar atroflicha tahlil qilingan.

Kalit soʻzlar: bank tizimi, bank depoziti, bank aktivi, bank krediti, iqtisodiy o‘sish.
Abstract: As a result of the reforms implemented in Uzbekistan's banking system during 2020-2025, financial stability has 
been strengthened, the role of commercial banks has been enhanced, and an important foundation for economic growth 
has been established. While the increase in lending volume has expanded opportunities to support the real sector, the 
growth of the deposit base indicates rising confidence in the banking system. A significant increase in commercial banks' 
assets plays a crucial role in enhancing the attractiveness of the country's banking sector for investments. In the coming 
years, increasing private capital participation, expanding digital banking services, and strengthening integration with 
international financial markets remain key tasks for the further development of the banking system. This article analyzes 
the above issues in detail.

Key words: banking system, bank deposit, bank assets, bank credit, economic growth.
Аннотация: В результате реформ, проведённых в банковской системе Узбекистана в 2020–2025 годах, была 
укреплена финансовая стабильность, усилена роль коммерческих банков и создана важная основа для 
экономического роста. Увеличение объёма кредитования расширило возможности поддержки реального сектора, 
а рост депозитной базы свидетельствует об укреплении доверия к банковской системе. Значительный рост активов 
коммерческих банков играет важную роль в повышении инвестиционной привлекательности банковского сектора 
страны. В последующие годы ключевыми задачами остаются расширение участия частного капитала, развитие 
цифровых банковских услуг и усиление интеграции с международными финансовыми рынками. В данной статье 
подробно анализируются вышеуказанные вопросы.

Ключевые слова: банковская система, банковский депозит, банковский актив, банковский кредит, экономический 
рост.

K I R I S H
Zamonaviy bank tizimining asosiy elementi bo‘lgan tijorat banklari iqtisodiyotda moliyaviy vositachi sifatida 

faoliyat yuritadi. Ular aholi va xo‘jalik yurituvchi subyektlardan jalb qilgan mablag‘lar hisobiga o‘zlarining 
kredit, investitsiya va boshqa aktiv operatsiyalarini amalga oshiradi. Bu jarayonda ayniqsa depozitlar asosiy 
moliyaviy resurs sifatida katta ahamiyat kasb etadi. Depozitlar hajmi, tarkibi va barqarorligi bank faoliyatining 
samaradorligi hamda likvidligini belgilovchi muhim omillardan biridir. Shu sababli, tijorat banklari uchun depozit 
resurslarining oqilona boshqaruvi va ularni aktiv operatsiyalarda samarali qo‘llash dolzarb ilmiy va amaliy 
masala bo‘lib qolmoqda.

Tijorat banklarining moliyaviy resurslari orasida depozitlar eng yirik ulushni tashkil qiladi. Odatda, jismoniy 
va yuridik shaxslar tomonidan banklarda saqlanadigan omonatlar tijorat banklari uchun nisbatan arzon, 
ammo barqaror resurs manbai hisoblanadi. Ushbu mablag‘lar banklar tomonidan kreditlash, moliyaviy lizing, 
obligatsiyalar xaridi, xorijiy valyuta operatsiyalari va boshqa daromad keltiruvchi faoliyatlarga yo‘naltiriladi. 
Banklar depozitlar hisobiga foyda olish imkoniyatiga ega bo‘ladi, bu esa ularning iqtisodiy barqarorligini oshiradi.

Depozitlar tarkibining xilma-xil bo‘lishi bank uchun likvidlik xavfini kamaytiradi. Talab qilib olinadigan, 
muddatli va jamg‘arma depozitlar, shuningdek, turli segmentlardan jalb etilgan omonatlar bankka resurslar 
taqchilligi yuzaga kelmasligiga kafolat beradi. Shu tariqa, depozit portfelining diversifikatsiyasi tijorat banklariga 

o‘z aktiv portfelini yanada samaraliroq va barqaror tarzda shakllantirish imkonini yaratadi. Bu esa, o‘z navbatida, 
bankning iqtisodiyotda ishonchli moliyaviy vositachi sifatida faoliyat yuritishiga xizmat qiladi.

Banklar uchun kreditlash faoliyati asosiy daromad manbai hisoblanadi. Aynan depozit resurslari hisobiga 
banklar turli sohalarga kreditlar ajratadi. Depozitlar qanchalik barqaror va ko‘p bo‘lsa, banklar shunchalik ko‘p 
va uzoq muddatli kreditlar berish imkoniyatiga ega bo‘ladi. Shu nuqtayi nazardan qaraganda, tijorat banklarining 
iqtisodiyotni moliyalashtirishdagi o‘rni ularning depozitlar bazasiga bevosita bog‘liqdir. Ayniqsa, kichik va o‘rta 
biznesni qo‘llab-quvvatlashda depozitlar asosidagi resurslar muhim vosita sifatida xizmat qiladi.

Banklar tomonidan yuritiladigan foiz siyosati depozitlar hajmi va tarkibiga ta’sir ko‘rsatadi. Agar bank aktiv 
operatsiyalardan yuqori daromad kuta olsa, u holda depozitlarni jalb qilish uchun raqobatbardosh foiz stavkalarini 
taklif etadi. Bu esa ko‘proq mijozlar ishonchini qozonib, depozit bazasini kengaytirish imkonini beradi. Shu 
orqali bank o‘zining aktiv operatsiyalarini yanada keng miqyosda amalga oshirishi mumkin. Aksincha, past 
daromadli aktiv operatsiyalar bankni konservativ foiz siyosatini yuritishga majbur qiladi.

Depozitlarning hajmi va sifati tijorat bankining umumiy moliyaviy holatiga ijobiy ta’sir ko‘rsatadi. Barqaror 
va diversifikatsiyalashgan depozit portfeli bankka likvidlikni saqlab qolish, operatsion xavflarni kamaytirish va 
ishonchli moliyaviy muassasa sifatida mijozlar oldida o‘z pozitsiyasini mustahkamlash imkonini beradi. Bu 
esa, o‘z navbatida, depozitlarning ko‘payishiga va faoliyat samaradorligining ortishiga olib keladi. Shu tariqa, 
depozitlar faqat moliyaviy vosita emas, balki bankning strategik barqarorligi uchun tayanch omil hamdir.

M A V Z U G A  O I D  A D A B I Y O T L A R  S H A R H I
Oxirgi yillarda tijorat banklari resurs bazasini mustahkamlash, raqamli bank xizmatlarini kengaytirish, 

ushbu xizmatlarning xavf-xatarlari va qulayliklarini boshqarish, shuningdek, raqamli bank tizimi rivojlanishida 
bank depozitlari mustahkamligini ta’minlash muhim ahamiyat kasb etmoqda. Bugungi kunda tijorat banklarisiz 
iqtisodiyotning rivojlanishini tasavvur qilish qiyin. Shundan kelib chiqqan holda banklarning resurs bazasining 
mustahkamligini ta’minlash hamda bunda depozit operatsiyalarining o‘rni borasida ko‘plab ilmiy tadqiqotlar olib 
borilmoqda. Ilmiy ishimizning ushbu paragrafida biz ayrim tadqiqotlar bilan yaqindan tanishib chiqamiz.

Haddawee va Flayyih tomonidan olib borilgan tadqiqot tijorat banklari depozitlari va ularning nafliligi 
o‘rtasidagi munosabatni tahlil qilishga qaratilgan. Mualliflar depozitlar bank resurs bazasining asosiy qismini 
tashkil etishini ta’kidlab, ularning daromadlilikka ta’sirini o‘rganishni maqsad qilgan. Maqolada bank depozitlari 
turlari (omonat, talab qilib olinadigan va muddatli depozitlar) hamda ularning banklarning nafliligiga (ROA 
va ROE kabi ko‘rsatkichlar orqali) ta’siri o‘rganilgan. Tadqiqotda depozitlar hajmini oshirish orqali banklar 
daromadlarini mustahkamlash, mijozlar bilan aloqalarni kuchaytirish hamda moliyaviy barqarorlikni ta’minlash 
kabi strategiyalar baholangan.

Mualliflar tadqiqotda regressiya modeli va korrelyatsiya tahlilidan foydalangan. Tadqiqot uchun ma’lumotlar 
muayyan davr mobaynida tijorat banklarining moliyaviy hisobotlaridan yig‘ilgan. Regressiya tahlili orqali 
depozitlarning banklar nafliligiga ta’siri aniqlangan. Natijalar shuni ko‘rsatdiki, depozitlar hajmining oshishi 
banklarning daromadliligini sezilarli darajada yaxshilaydi. Ayniqsa, muddatli depozitlar bank aktivlarining 
likvidligi va daromadliligini oshirishda muhim o‘rin tutadi. Shu bilan birga, tadqiqot mijozlar ishonchini saqlash 
hamda depozitlarni rag‘batlantirish strategiyalarining bank daromadliligiga ijobiy ta’sir ko‘rsatishini tasdiqlagan.1

Liu, Sun, Yang va Wu tomonidan olib borilgan tadqiqotda Xitoy tijorat banklari uchun mulkchilik tuzilmasi, 
depozitlar samaradorligi va kreditlarning samarali boshqarilishi o‘rtasidagi o‘zaro bog‘liqlik o‘rganilgan. 
Mualliflar mulkchilik shakli (davlatga tegishli, xususiy yoki ommaviy mulkchilikdagi banklar) bank resurslarining 
samaradorligiga qanday ta’sir ko‘rsatishini tahlil qilishni maqsad qilgan. Tadqiqotda banklarning moliyaviy 
resurslaridan samarali foydalanish va ushbu resurslar asosida ishonchli kredit siyosatini yuritishning mulkchilik 
shakli bilan bog‘liq jihatlari tahlil qilingan. Mualliflar bu izlanishda depozitlar samaradorligi va kreditlarning 
naflilik darajasi orasidagi farqlarni aniqlab, turli mulkchilik shakllari ostida samarali boshqaruv strategiyalarini 
taklif qilishni maqsad qilgan.

Tadqiqotda mulkchilik tuzilmasi, depozitlar va kredit samaradorligi o‘rtasidagi bog‘liqlikni baholash uchun 
stoxastik chegara tahlili (SFA – Stochastic Frontier Analysis) qo‘llangan. Shuningdek, ma’lumotlar panelli 
regressiya usuli yordamida tahlil qilingan. Natijalar shuni ko‘rsatadiki, davlatga tegishli banklarda depozitlar 
samaradorligi yuqori bo‘lsa-da, kredit samaradorligi nisbatan past darajada bo‘lgan. Xususiy banklar kredit 
samaradorligi bo‘yicha yetakchi hisoblangan, biroq ularning depozitlarni jalb qilish ko‘rsatkichlari davlat 
banklariga qaraganda pastroq bo‘lgan. Ommaviy mulkchilikdagi banklar esa har ikki ko‘rsatkich bo‘yicha 
o‘rtacha natijalarga erishgan. Mualliflar mulkchilik shaklining boshqaruv siyosatlari va samaradorlikka ta’sirini 
hisobga olish orqali bank tizimida ishonch va barqarorlikni oshirish mumkinligini ta’kidlagan.2

1	 Haddawee, A. H., & Flayyih, H. H. (2020). The relationship between bank deposits and profitability for commercial banks. International 
Journal of Innovation, Creativity and Change, 13(7), 226-234.

2	 Liu, X., Sun, J., Yang, F., & Wu, J. (2020). How ownership structure affects bank deposits and loan efficiencies: An empirical analysis 
of Chinese commercial banks. Annals of Operations Research, 290, 983-1008.

Mohanty, Gopalkrishnan va Mahendra tomonidan olib borilgan tadqiqot Hindistonda soya bankchilik 
(shadow banking) va tijorat banklarining depozit o‘sishi o‘rtasidagi o‘zaro bog‘liqlikni o‘rganishga qaratilgan. 
Mualliflar soya bankchilik tizimi (ya’ni banklardan tashqari moliyaviy muassasalar) va tijorat banklari o‘rtasidagi 
o‘zaro ta’sirning ahamiyatini tahlil qilgan. Tadqiqotda, ayniqsa, soya bankchilik tizimining tijorat banklariga 
qanday ta’sir ko‘rsatishi va ularning depozitlarni jalb qilish qobiliyatiga bog‘liq jihatlar o‘rganilgan. Mualliflar 
ushbu munosabatni chuqur tahlil etish orqali soya bankchilikning o‘sishi tijorat banklari faoliyatiga qanday ijobiy 
va salbiy ta’sir ko‘rsatishini aniqlashni maqsad qilgan.

Tadqiqotda panel ma’lumotlar tahlili va dinamik regressiya modellaridan foydalanilgan. Mualliflar 
Hindistonning 2000–2020-yillar davomidagi bank tizimiga oid ma’lumotlarni tahlil qilib, soya bankchilikning 
depozit o‘sishiga ta’sirini baholagan. Natijalar shuni ko‘rsatdiki, soya bankchilik tijorat banklari uchun ikki xil 
ta’sir ko‘rsatgan: bir tomondan, u bank tizimidagi raqobatni kuchaytirib, depozitlarning banklarga qaytishini 
sekinlashtirgan; ikkinchi tomondan esa, yuqori likvidlik va moslashuvchan xizmatlar orqali banklar faoliyatini 
rag‘batlantirgan. Shuningdek, tadqiqotda soya bankchilik tizimi ustidan samarali nazorat va hamkorlikni 
ta’minlash orqali bank tizimida depozit bazasini mustahkamlash mumkinligi ta’kidlangan.3

J.A. Yuldashev tomonidan olib borilgan tadqiqot tijorat banklari faoliyatida zaxiralar fondlarini shakllantirishga 
doir marketing prinsiplari asosidagi amaliy usullarni o‘rganishga qaratilgan. Muallif tadqiqotda banklarning 
zaxiralar fondlari bilan bog‘liq marketing strategiyalarini tahlil qilgan. Maqsad – banklarda zaxiralar fondlarini 
tashkil qilishdagi jarayonlarning samaradorligini oshirish, bozorda raqobatbardoshlikni saqlash va moliyaviy 
barqarorlikni ta’minlash uchun marketing vositalaridan foydalanishdan iborat. Tadqiqotda zaxiralar fondlarini 
shakllantirishning ijobiy va salbiy jihatlari, ularning tijorat banklarining umumiy moliyaviy salohiyatiga qanday 
ta’sir ko‘rsatishi hamda marketing strategiyalari orqali ularni yanada samarali boshqarish usullari o‘rganilgan.

Tadqiqotda muallif panel regressiya modeli va korrelyatsiya tahlili usullaridan foydalangan. Ma’lumotlar 
tijorat banklarining moliyaviy hisobotlaridan olingan bo‘lib, 2010–2022-yillar davomidagi ko‘rsatkichlar 
asosida tahlil qilingan. Natijalar shuni ko‘rsatadiki, banklarda zaxiralar fondlarini shakllantirishda marketing 
vositalarini samarali qo‘llash, birinchi navbatda, mijozlar bilan munosabatlarni yaxshilash va raqobat muhitini 
mustahkamlashga xizmat qiladi. Shunga qo‘shimcha, tadqiqot zaxiralar fondlarining to‘g‘ri shakllantirilishi 
banklar uchun moliyaviy barqarorlikni ta’minlash va xatarlarni kamaytirishda muhim ahamiyatga ega ekanligini 
ko‘rsatgan.4

Vuong, Tung, Giao, Dat va Quan tomonidan olib borilgan tadqiqot Vetnam tijorat banklaridagi shaxsiy 
mijozlar tomonidan omonatlar jamg‘armasiga qaror qabul qilishga ta’sir qiluvchi omillarni o‘rganishga 
qaratilgan. Mualliflar omonat depozitlariga bo‘lgan talabning shaxsiy, iqtisodiy va moliyaviy omillar tomonidan 
qanday shakllanishi, hamda qanday omillar mijozlarning omonatga qaror berishiga ta’sir etishini aniqlashga 
harakat qilgan. Ushbu tadqiqotda mijozlarning omonatga bo‘lgan munosabatini tahlil qilish orqali banklar uchun 
samarali marketing strategiyalarini ishlab chiqishga yordam berish maqsadi qo‘yilgan. Mualliflar depozitlarga 
oid qarorlar mijozlarning moliyaviy holati, shaxsiy ehtiyojlari va turli reklama usullari bilan bog‘liq omillarga 
asoslanishini o‘rganishga intilgan.

Tadqiqotda mualliflar omonatlar jamg‘armasiga qaror qabul qilishni tahlil etishda logistik regressiya 
modelidan foydalangan. Panel ma’lumotlari asosida Vetnamning bir nechta tijorat banklari mijozlariga oid 
statistik ko‘rsatkichlar tahlil qilingan. Natijalar shuni ko‘rsatdiki, mijozlarning omonatlarga qaror berishiga asosiy 
ta’sir ko‘rsatuvchi omillar quyidagilardan iborat: foiz stavkasi, bankning omonatlarga qaratilgan reklamalari va 
omonatlarning mijoz moliyaviy sharoitiga mosligi.

Shuningdek, tadqiqot mijozlar tomonidan omonatlarga bo‘lgan talab faqat iqtisodiy omillar bilan emas, balki 
ularning shaxsiy ehtiyojlari, xizmatdan qoniqish darajasi va banklar tomonidan amalga oshirilgan marketing 
kampaniyalari bilan ham bog‘liq ekanligini aniqlagan. Ushbu natijalar banklar uchun omonat depozitlari sohasida 
samarali strategik qarorlar qabul qilishda muhim ahamiyat kasb etadi.5

Carapella va Flemming tomonidan olib borilgan tadqiqotda markaziy bank raqamli valyutasining (CBDC) 
barcha yo‘nalishlariga oid adabiyotlar umumlashtirilgan. Mualliflar CBDC’ning iqtisodiy, moliyaviy va siyosiy 
ta’sirlarini chuqur tahlil qilishni maqsad qilgan. Maqolada CBDC’ning ishlash mexanizmlari, turlari va uning 
moliyaviy tizimga qo‘shgan hissasi, shuningdek, markaziy banklar uchun ahamiyati hamda u bilan bog‘liq xavf-
xatarlar yoritilgan. Mualliflar CBDC’ning joriy etilishi nafaqat mamlakatlar va iqtisodiy tizimlar uchun yangicha 
imkoniyatlar yaratishini, balki ko‘plab yangi soha va mamlakatlarning raqamli valyutaga o‘tish jarayonidagi 

3	 Mohanty, S. P., Gopalkrishnan, S., & Mahendra, A. (2021). The intertwined relationship of shadow banking and commercial banks’ 
deposit growth: evidence from India. International Journal of Innovation Science, 14(3/4), 570-587.

4	 Yuldashev, J. A. (2023). Marketing Principles of Formation of Reserve Funds in the Practice of Commercial Banks. EUROPEAN 
JOURNAL OF BUSINESS STARTUPS AND OPEN SOCIETY, 3(5), 1-6.

5	 Vuong, B. N., TUNG, D. D., Giao, H. N. K., Dat, N. T., & Quan, T. N. (2020). Factors affecting savings deposit decision of individual 
customers: empirical evidence from Vietnamese commercial banks. The Journal of Asian Finance, Economics and Business, 7(7), 
293-302.

muammolar va to‘siqlarni ham kuchaytirishini ta’kidlaydi. Ushbu tadqiqotda joriy etilgan CBDC loyihalari tahlili 
orqali ularning moliyaviy barqarorlikka, iqtisodiy o‘sishga va axborot xavfsizligiga ta’siri haqida keng qamrovli 
ma’lumotlar taqdim etiladi.

Mualliflar tadqiqotda CBDC’ning ahamiyati, ijobiy va salbiy tomonlarini ko‘rsatish bilan birga, raqamli 
valyutalar bilan bog‘liq muammolar, moliyaviy tizimning barqarorligiga ta’siri bo‘yicha olib borilgan izlanishlarga 
ham e’tibor qaratgan. CBDC samaradorligini baholash uchun ular turli mamlakatlardagi mavjud pilot loyihalar 
natijalari va nazariy tadqiqotlardan foydalangan. Maqolada CBDC’ning davlatlar iqtisodiyotiga qanday ta’sir 
qilishi, moliyaviy tizimdagi an’anaviy banklarning ushbu o‘zgarishlarga munosabati hamda global iqtisodiyotning 
kelajagiga qo‘shadigan yo‘nalishlari haqida aniq va asosli fikrlar bayon etilgan. 6

T A D Q I Q O T  M E T O D O L O G I YA S I
Ilmiy tadqiqotni amalga oshirishda induksiya, deduksiya, sintez va qiyosiy tahlil kabi usullardan foydalanilgan. 

Shuningdek, tijorat banklari resurs bazasi barqarorligini tahlil qilishda ularning rasmiy statistik ma’lumotlaridan 
foydalanilgan.

T A H L I L  V A  N A T I J A L A R
Tijorat banklari iqtisodiyotning muhim institutlaridan biri bo‘lib, moliyaviy resurslarni jamlash va ulardan 

samarali foydalanish vazifasini bajaradi. Ularning asosiy faoliyat yo‘nalishlaridan biri – aktiv operatsiyalarni 
amalga oshirish bo‘lib, ushbu jarayonda depozitlar muhim o‘rin tutadi. Depozitlar tijorat banklarining asosiy 
moliyaviy manbalaridan biri hisoblanadi. Aynan shu manba orqali banklar o‘z faoliyatini yuritish, moliyaviy 
xizmatlar ko‘rsatish va turli moliyaviy operatsiyalarni amalga oshirish imkoniyatiga ega bo‘ladilar (1-rasm).

 

1-rasm. O‘zbekiston bank tizimining rivojlanish tendentsiyasi7 (trln so‘mda).

Tijorat banklari aktivlarining mamlakat yalpi ichki mahsulotiga (YAIM) nisbatan tutgan o‘rni muhim ahamiyat 
kasb etadi. Grafik ma’lumotlariga ko‘ra, O‘zbekiston iqtisodiyotida YAIM hajmi yildan-yilga ortib bormoqda. 2020-
yilda 594,7 trillion so‘mni tashkil etgan YAIM, 2025-yil 1-yanvar holatiga kelib 1454,6 trillion so‘mga yetgan. Bu 

6	 Carapella, F., & Flemming, J. (2020). Central bank digital currency: A literature review.
7	 O‘zbekiston Respublikasi Markaziy bank rasmiy sayti www.cbu.uz ma’lumotlari asosida muallif ishlanmasi.

iqtisodiy o‘sish mamlakatda ishlab chiqarish hajmining ortishi, sarmoya jalb etish hajmining kengayishi va bank 
tizimining rivojlanishi bilan bog‘liqdir.

Tijorat banklari aktivlari esa 2020-yilda 272,7 trillion so‘mni tashkil etgan bo‘lsa, 2025-yil 1-yanvar holatiga 
kelib 769,3 trillion so‘mga yetgan. Bu o‘sish bank tizimining iqtisodiyotga ta’siri ortayotganidan dalolat beradi. 
Ayniqsa, kreditlash jarayonlari va investitsion faoliyat hajmining oshishi bank aktivlarining YAIM tarkibidagi 
ulushini muhim ko‘rsatkichga aylantiradi. Tijorat banklari tomonidan ajratilayotgan kreditlar sanoat, qishloq 
xo‘jaligi va xizmat ko‘rsatish sohalarining rivojlanishiga bevosita ta’sir ko‘rsatmoqda.

So‘nggi 5–6 yil ichida O‘zbekiston bank tizimida olib borilgan islohotlar ushbu o‘zgarishlarga sezilarli 
darajada ta’sir ko‘rsatdi. Xususan, 2017-yildan boshlab bank tizimining ochiqligi va raqobatbardoshligini 
oshirish, xususiy banklar ulushini ko‘paytirish hamda davlat banklarini isloh qilishga qaratilgan chora-tadbirlar 
amalga oshirildi. 2019-yilda qabul qilingan “Bank tizimini rivojlantirish strategiyasi” tijorat banklarining kapital 
bazasini mustahkamlash, ularning moliyaviy barqarorligini oshirish va kreditlash jarayonlarini soddalashtirishga 
yo‘naltirildi. Natijada banklarning real sektorni moliyalashtirishdagi roli oshdi, bu esa ularning umumiy aktivlari 
hajmining sezilarli darajada ko‘payishiga olib keldi.

Biroq, grafik ma’lumotlariga ko‘ra, bank aktivlarining YAIMga nisbati yillar davomida muayyan o‘zgarishlarga 
duch kelgan. 2020-yilda bu ko‘rsatkich 45,9 foizni tashkil etgan bo‘lsa, 2023-yilda 55,9 foizga yetgan. 2025-
yil 1-yanvar holatiga kelib esa bu nisbat 52,9 foizgacha pasaygan. Bu esa bank sektorining YAIMga nisbatan 
o‘sish sur’ati YAIM o‘sish sur’atidan biroz ortda qolayotganini ko‘rsatadi. Bunday tendensiyalar iqtisodiy 
omillar, davlat siyosati va xalqaro moliyaviy muhit bilan bog‘liq bo‘lishi mumkin. Shuningdek, bank tizimining 
mustahkamlanishi yo‘lida davlat tomonidan bir qancha tijorat banklari xususiylashtirildi, xorijiy investorlar uchun 
bank sektoriga kirish imkoniyatlari kengaytirildi. Bu jarayon natijasida tizimda kapital oqimi oshdi va kredit 
portfeli diversifikatsiyalandi.

Bank kreditlarining YAIMdagi ulushi grafikda aniq ko‘rsatilgan. 2020-yilda bu nisbat 35,6 foizni tashkil 
etgan. 2022-yilda eng yuqori nuqtaga yetib, 41,5 foizga ko‘tarilgan. Biroq keyingi yillarda pasayish kuzatilgan: 
2023-yilda bu ko‘rsatkich 39,2 foizni, 2024-yilda esa 39,1 foizni tashkil etgan. 2025-yilda ushbu nisbat 36,7 
foizgacha kamaygan. Bu holat kreditlash sur’atining YAIM o‘sishiga nisbatan sustlashganini hamda moliyaviy 
sektorning transformatsion jarayonlar bilan bog‘liqligini anglatadi.

So‘nggi yillarda bank tizimi islohoti doirasida xususiy banklar faoliyati kengaytirilib, kredit resurslarining 
yo‘naltirilishida muayyan o‘zgarishlar amalga oshirildi. Xususan, Markaziy bank tomonidan qabul qilingan pul-
kredit siyosati doirasida inflyatsion targetlash mexanizmlari joriy etilib, tijorat banklari tomonidan ajratiladigan 
kreditlarning hajmi va tarkibiga doir yangi cheklovlar joriy etildi. Shuningdek, kreditlarning iqtisodiyotning 
real sektoriga yo‘naltirilishi ustuvor yo‘nalish sifatida belgilangan bo‘lsa-da, ularning YAIMga nisbatan ulushi 
pasaygani kredit bozorida ehtiyotkorlik siyosati yuritilayotganidan dalolat beradi (2-rasm).

2-rasm. O‘zbekiston tijorat bank kreditlarining iqtisodiyotni rivojlanishidagi o‘rni8 (trln so‘mda).

8	 O‘zbekiston Respublikasi Markaziy bank rasmiy sayti www.cbu.uz ma’lumotlari asosida muallif ishlanmasi.

Bank tizimining YaIMga nisbatan o‘zgaruvchanligi tijorat banklari kapitalining sifat jihatdan yaxshilanishi, 
kredit portfellarining diversifikatsiya qilinishi va tashqi qarz resurslaridan samarali foydalanish bilan bog‘liq. 
2020–2025-yillar davomida bank kreditlari hajmi sezilarli darajada ortgan bo‘lsa-da, uning YaIMdagi ulushining 
kamayishi tijorat banklari faoliyatidagi tarkibiy o‘zgarishlarni ifodalaydi. Jumladan, bank kreditlarining ayrim 
yirik loyihalarga emas, balki turli sohalarga taqsimlanishi, shuningdek, xususiy sektorning bank resurslariga 
bog‘liqligining pasayishi kuzatilmoqda.

Tijorat banklari faoliyatining dinamikasi va tarkibiy o‘zgarishlarini aks ettiruvchi ushbu ma’lumotlar tahlili 
O‘zbekiston moliyaviy sektorida amalga oshirilayotgan islohotlarni chuqurroq tushunish imkonini beradi. 
2020–2025-yillar davomida bank tizimi ko‘rsatkichlarining sezilarli o‘sishi kuzatilgan bo‘lib, bu davlat tomonidan 
qabul qilingan moliyaviy islohotlar natijasi sifatida talqin qilinishi mumkin. Ayniqsa, tijorat banklari aktivlarining 
2020-yildagi 272,7 trillion so‘mdan 2025-yilga kelib 769,3 trillion so‘mgacha ortishi ushbu sektorning barqaror 
rivojlanayotganligini ko‘rsatmoqda. Ushbu o‘sish bank tizimidagi kapital yetarliligi, aktiv sifatining yaxshilanishi 
hamda bank tizimining iqtisodiyotda tutgan o‘rni mustahkamlanayotganini bildiradi.

Tijorat banklari majburiyatlari ham ushbu davrda izchil ravishda ortib borgan bo‘lib, 2020-yilda 221,7 
trillion so‘mni tashkil etgan bo‘lsa, 2025-yilga kelib bu ko‘rsatkich 654,5 trillion so‘mga yetgan. Bu esa bank 
tizimiga bo‘lgan ishonch ortib borayotganidan dalolat beradi. Majburiyatlarning o‘sishi depozit bazasining 
kengayishi, xalqaro moliya institutlari bilan hamkorlikning rivojlanishi hamda ichki kapital bozorlarida yangi 
moliyaviy instrumentlarning joriy etilishi bilan bog‘liq. Shu nuqtayi nazardan, 2023-yildan boshlab mamlakatda 
bank sektorida majburiyatlarni diversifikatsiya qilishga yo‘naltirilgan islohotlar amalga oshirilgan bo‘lib, bu tijorat 
banklarining moliyaviy barqarorligini oshirishga xizmat qilgan (3-rasm).

3-rasm. O‘zbekiston bank tizimining asosiy ko‘rsatkichlari dinamikasi9 (trln so‘mda).

Kreditlash hajmi ham sezilarli darajada o‘sib, 2020-yilda 211,6 trillion so‘mni tashkil qilgan bo‘lsa, 
2025-yilda bu ko‘rsatkich 533,1 trillion so‘mgacha yetgan. Bu esa real sektorni moliyaviy qo‘llab-quvvatlash 
strategiyasi natijasi bo‘lib, ayniqsa, kichik va o‘rta biznes subyektlariga ajratilgan kreditlarning oshirilishi muhim 
ahamiyat kasb etgan. Kreditlash siyosatini takomillashtirish bo‘yicha olib borilgan islohotlar jumlasiga foiz 
stavkalarini erkinlashtirish, kreditlar portfelining sifatini yaxshilash va tijorat banklarining mustaqil qaror qabul 
qilish imkoniyatini kengaytirish kabi chora-tadbirlar kiradi. Bunday yondashuv mamlakatda iqtisodiy o‘sishni 
rag‘batlantirishda muhim omil bo‘ldi.

9	  O‘zbekiston Respublikasi Markaziy bank rasmiy sayti www.cbu.uz ma’lumotlari asosida muallif ishlanmasi.

Bank tizimidagi yana bir muhim indikator – tijorat banklarining depozitlari 2020-yilda 91 trillion so‘m bo‘lgan 
bo‘lsa, 2025-yilga kelib bu ko‘rsatkich 308,7 trillion so‘mga yetgan. Depozit bazasining bunday o‘sishi aholining 
bank tizimiga ishonchini oshirayotganidan darak beradi. Ushbu o‘sish davlat tomonidan amalga oshirilgan bank 
islohotlari, xususan, depozitlarni sug‘urtalash tizimini kuchaytirish, banklarning likvidlik holatini mustahkamlash 
va jismoniy shaxslarning depozitlar bo‘yicha foiz stavkalarini oshirish natijasida yuzaga kelgan. Shuningdek, 
so‘nggi yillarda raqamli bank xizmatlarini keng joriy etish natijasida mijozlarning bank tizimiga jalb qilinishi 
yanada ortgan (4-rasm).

4-rasm. Tijorat banklari balans passivining holati10.

Tijorat banklarining majburiyatlari va kapital tarkibi bo‘yicha ushbu grafik moliya sektorining barqarorligi va 
ishonchliligini tahlil qilish uchun muhim ma’lumotlarni taqdim etadi. 2020–2025-yillar davomida tijorat banklarining 
depozitlari, boshqa majburiyatlari va umumiy kapitali tarkibiy nisbatining o‘zgarish tendensiyalari kuzatilgan. 
Ushbu davr mobaynida depozitlarning majburiyatlar tarkibidagi ulushi sezilarli darajada ortgan bo‘lib, bu bank 
tizimiga bo‘lgan ishonchning oshganligini bildiradi. Xususan, 2020-yilda tijorat banklari majburiyatlarining 29,2 
foizini depozitlar tashkil etgan bo‘lsa, 2025-yilga kelib bu ko‘rsatkich 47,2 foizga yetgan. Depozitlarning umumiy 
majburiyatlardagi ulushi 18 foizga oshgan bo‘lib, bu aholining bank tizimiga bo‘lgan ishonchi ortganligini va 
depozit siyosatini rag‘batlantirish choralari samara berganligini ko‘rsatadi. Banklar tomonidan foiz stavkalarining 
maqbullashtirilishi va depozit kafolatlari kuchaytirilgani ushbu tendensiyaning asosiy sabablaridan biri bo‘ldi.

Majburiyatlar tarkibida boshqa manbalardan jalb qilingan mablag‘larning ulushi ham muhim o‘rin tutadi. 
Grafikdan ko‘rinib turibdiki, boshqa majburiyatlar nisbati sezilarli darajada yuqori bo‘lib, ularning ulushi 2020–
2023-yillar davomida barqaror darajada saqlanib qolgan. Bu xalqaro moliyaviy institutlar bilan hamkorlikning 
kuchayganligini va banklarning tashqi qarz vositalaridan faol foydalanayotganligini anglatadi. O‘zbekiston bank 
sektorida tashqi investitsiyalarni jalb qilish va xalqaro bozorlar bilan integratsiyani kuchaytirish bo‘yicha olib 
borilgan islohotlar natijasida banklar o‘z kapital yetarliligini oshirish hamda likvidlikni ta’minlash imkoniyatiga 
ega bo‘ldi.

Tijorat banklarining umumiy kapitali ham yil sayin o‘sib borayotganligi kuzatiladi. Tijorat banklarining 
umumiy kapitalining ulushi 2020-yilda 12,5 foizni tashkil etgan bo‘lsa, 2025-yilda bu ko‘rsatkich 17,6 foizga 
yetgan. Ya’ni, umumiy kapital ulushi 5,1 foizga oshgan bo‘lib, bu bank tizimidagi barqarorlik va mustahkam 
moliyaviy poydevorning yaratilganligini anglatadi. Umumiy kapital tarkibidagi ulushning oshishi banklarning 
moliyaviy mustahkamligini oshirishga qaratilgan islohotlar samarasidir. Xususan, davlat tomonidan bank tizimini 
xususiylashtirish va kapital yetarliligini oshirish choralari natijasida banklar ko‘proq xususiy investitsiyalarni jalb 
qilish imkoniyatiga ega bo‘ldi. 2021-yildan boshlab, tijorat banklarining kapital bazasini kengaytirish bo‘yicha 
qator chora-tadbirlar amalga oshirilgan bo‘lib, bunda davlat ulushi kamaytirilib, xususiy sektorning roli oshirildi.

10	  O‘zbekiston Respublikasi Markaziy bank rasmiy sayti www.cbu.uz ma’lumotlari asosida muallif ishlanmasi.

Depozitlar ulushining ortib borishi aholi va tadbirkorlik subyektlarining bank tizimiga bo‘lgan ishonchini aks 
ettiradi. 2020-yildan 2025-yilgacha bo‘lgan davrda depozitlar ulushi bosqichma-bosqich oshib borgan bo‘lib, 
bu bank tizimining barqarorligini ta’minlash va ichki iqtisodiy faollikni rag‘batlantirishda muhim rol o‘ynagan. 
Xususan, oxirgi yillarda raqamli bank xizmatlarining joriy etilishi va qulay depozit shartlarining taklif qilinishi 
bank tizimiga bo‘lgan qiziqishni yanada oshirdi (5-rasm).

5-rasm. Bank depozitlarining iqtisodiyotda va bank tizimidagi o‘rni11.

Grafikda eng past qiymatlardan biri bo‘lgan bank depozitlarining Yalpi ichki mahsulotga (YaIM) nisbati 
ko‘rsatkichi 2020-yilda 15 foiz atrofida bo‘lsa, 2025-yilga kelib bu ko‘rsatkich 20 foizga yaqinlashgan. YaIMga 
nisbatan depozitlarning oshishi iqtisodiyotning bank tizimi orqali moliyalashtirish darajasining ortganligini 
bildiradi. Bu natija depozitlarni jalb qilish bo‘yicha islohotlar, jumladan, foiz siyosati va depozit kafolatlari 
tizimining yaxshilanishi natijasida erishilgan bo‘lishi mumkin.

Bank depozitlarining majburiyatlarga nisbati 2020-yilda 42 foizni tashkil etgan bo‘lsa, 2025-yilda u 47 foizga 
yetgan. Bu ko‘rsatkichning oshishi banklarning o‘z majburiyatlarini moliyalashtirishda depozitlarga tayanishini 
kuchaytirganligini bildiradi. O‘tgan yillarda aholining bank tizimiga ishonchini oshirish va depozitlarning likvidligi 
bo‘yicha olib borilgan islohotlar bu o‘sishga xizmat qilgan. Banklarning resurs bazasi asosan depozitlar 
hisobidan to‘ldirilayotgani moliyaviy barqarorlikni mustahkamlashga xizmat qiladi.

Bank depozitlarining aktivlarga nisbati 2020-yilda 34 foiz bo‘lsa, 2021-yilda qisqargan, keyingi yillarda 
esa asta-sekin o‘sib, 2025-yilga kelib 39 foizga yetgan. Ushbu o‘zgarishlar depozitlarning bank balansidagi 
ahamiyatini oshirish borasidagi islohotlar natijasi sifatida talqin etiladi. Banklar aktivlarini depozitlar hisobidan 
moliyalashtirish darajasini oshirish orqali tashqi qarzlardan kamroq foydalanishga intilmoqda.

Bank depozitlarining kreditlarga nisbati 2020-yilda 45 foiz atrofida bo‘lsa, 2025-yilga kelib u 55 foizga 
yetgan. Bu shuni anglatadiki, banklarning kreditlash faoliyati ko‘proq ichki depozit resurslari hisobidan amalga 
oshirilmoqda. Ushbu ko‘rsatkichning oshishi moliyaviy tizimning barqarorligiga ijobiy ta’sir ko‘rsatib, banklarning 
tashqi qarzlardan kamroq foydalanishiga zamin yaratadi. Depozitlarning kreditlarga nisbatan o‘sishi aholi va 
tadbirkorlik subyektlarining mablag‘larini yanada samarali jalb qilishni ifodalaydi.

2020-yilda milliy valyutadagi depozitlar jami depozitlarning 59,8 foizini tashkil etgan bo‘lsa, chet el 
valyutasidagi depozitlar 40,2 foiz ulushga ega bo‘lgan. 2021-yilda milliy valyutadagi depozitlarning ulushi 60,4 
foizgacha oshgan, chet el valyutasidagi depozitlar esa 39,6 foizni tashkil etgan. 2022-yilda ushbu tendensiya 
davom etib, milliy valyutadagi depozitlar 61,1 foizni, chet el valyutasidagi depozitlar esa 38,9 foiz ulushni tashkil 
qilgan. Bu jarayon milliy valyutaga bo‘lgan ishonch ortayotganini va aholi hamda biznes subyektlari ko‘proq 
milliy valyutada jamg‘armalar saqlashni afzal ko‘rayotganini ko‘rsatadi.

11	 O‘zbekiston Respublikasi Markaziy bank rasmiy sayti www.cbu.uz ma’lumotlari asosida muallif ishlanmasi.

Ushbu statistik o‘zgarishlar bank tizimini isloh qilish bo‘yicha amalga oshirilgan chora-tadbirlarning 
samaradorligini ko‘rsatadi. Xususan, depozit jalb qilish siyosatining takomillashuvi va foiz stavkalari bo‘yicha 
erkinlashtirish choralari ishonchli bank tizimini shakllantirishga xizmat qilgan bo‘lsa, depozitlarning majburiyatlar 
va aktivlardagi ulushining ortishi moliyaviy barqarorlikni kuchaytirishga yordam bergan. Shuningdek, kreditlashda 
tashqi qarz o‘rniga ichki depozitlardan foydalanish salmog‘ining ortishi milliy moliyaviy mustaqillikni ta’minlashga 
xizmat qilmoqda.

2023-yilda milliy valyutadagi depozitlar sezilarli darajada oshib, 65,8 foizni tashkil qilgan, chet el valyutasidagi 
depozitlarning ulushi esa 34,2 foizgacha kamaygan. 2024-yilda bu farq yana ortib, milliy valyutadagi depozitlar 
71,4 foizni, chet el valyutasidagi depozitlar esa 28,6 foizni tashkil qilgan. 2025-yilda milliy valyutadagi depozitlar 
74,5 foizga yetgan bo‘lsa, chet el valyutasidagi depozitlar 25,5 foizgacha kamaygan. Ushbu dinamikadan kelib 
chiqib, mamlakatda milliy valyutaning barqarorligi va unga bo‘lgan ishonch yil sayin ortib borayotganini kuzatish 
mumkin (6-rasm).

6-rasm. Bank tizimidagi depozitlarning valyuta birliklariga ko‘ra taqsimoti12 (mlrd so‘mda).

Ushbu grafik ma’lumotlaridan ko‘rinib turibdiki, 2020-yilda talab qilib olinguncha bo‘lgan depozitlar jami 
depozitlarning taxminan 38,6 foizini tashkil etgan bo‘lsa, 1 yilgacha bo‘lgan muddatli depozitlar 28,9 foiz, 1 
yildan ortiq muddatli depozitlar esa 32,4 foiz ulushga ega bo‘lgan. 2021-yilda talab qilib olinguncha bo‘lgan 
depozitlarning ulushi biroz oshib, 40,7 foizni tashkil etgan, 1 yilgacha bo‘lgan muddatli depozitlar esa 28,2 
foizga yetgan, 1 yildan ortiq muddatli depozitlar esa 31,1 foizni tashkil qilgan. Ushbu davrda qisqa muddatli 
likvidlikka ehtiyojning yuqoriligi kuzatiladi (7-rasm).

7-rasm. Bank tizimidagi depozitlarning muddatlariga ko‘ra taqsimoti13 (mlrd so‘mda).

12	 O‘zbekiston Respublikasi Markaziy bank rasmiy sayti www.cbu.uz ma’lumotlari asosida muallif ishlanmasi.
13	 O‘zbekiston Respublikasi Markaziy bank rasmiy sayti www.cbu.uz ma’lumotlari asosida muallif ishlanmasi.

2022-yilda talab qilib olinguncha bo‘lgan depozitlar jami depozitlarning 39,2 foizini tashkil qilgan bo‘lsa, 1 
yilgacha bo‘lgan muddatli depozitlar 26,6 foizni, 1 yildan ortiq muddatli depozitlar esa 34,2 foizga yetgan. 2023-
yilda esa ushbu nisbiy ko‘rsatkichlar mos ravishda 40,7 foiz, 25,0 foiz va 34,3 foizni tashkil etgan. Ushbu davrda 
uzoq muddatli depozitlarning oshishi kuzatilmoqda, bu esa aholining va korxonalarning bank tizimiga bo‘lgan 
ishonchi ortib borayotganidan dalolat beradi. Shu bilan birga, qisqa muddatli depozitlarning ulushi sezilarli 
darajada kamaymagan bo‘lib, qisqa muddatli jamg‘armalarga bo‘lgan ehtiyoj saqlanib qolgan.

2024-yilga kelib talab qilib olinguncha bo‘lgan depozitlar 38,4 foizga kamaygan bo‘lsa, 1 yilgacha bo‘lgan 
muddatli depozitlar 32,1 foizga ko‘tarilgan, 1 yildan ortiq muddatli depozitlar esa 29,5 foizni tashkil etgan. 2025-
yilda ushbu tendensiya yana o‘zgarib, talab qilib olinguncha bo‘lgan depozitlar 36,7 foizga yetgan, 1 yilgacha 
bo‘lgan muddatli depozitlar 33,4 foizga ko‘tarilgan, 1 yildan ortiq muddatli depozitlar esa 29,9 foiz ulushga 
ega bo‘lgan. Bu esa uzoq muddatli jamg‘armalarga bo‘lgan ishonch biroz pasayganini, qisqa muddatli likvid 
aktivlarga ehtiyoj ortganini ko‘rsatadi.

Grafik ma’lumotlaridan ko‘rinib turibdiki, 2021-yilda jismoniy shaxslarning depozitlari umumiy depozitlarning 
23,9 foizini tashkil etgan bo‘lsa, yuridik shaxslarning ulushi 76,1 foizni tashkil qilgan. 2022-yilda bu nisbat 
o‘zgarib, jismoniy shaxslar depozitlari 23,9 foizdan 24,7 foizgacha oshgan, yuridik shaxslar depozitlari esa 76,1 
foizdan 75,3 foizgacha kamaygan. Bu jismoniy shaxslarning bank depozitlariga bo‘lgan qiziqishi ortayotganini 
ko‘rsatadi (8-rasm).

8-rasm. Bank tizimidagi depozitlarning subyektiga ko‘ra taqsimoti14 (mlrd so‘mda).

2023-yildan boshlab jismoniy shaxslarning depozitlari yanada o‘sib, 29,1 foizni tashkil qilgan bo‘lsa, yuridik 
shaxslar ulushi 70,9 foizgacha qisqargan. 2024-yilda jismoniy shaxslar depozitlari 35,7 foizgacha oshib, yuridik 
shaxslarning ulushi 64,3 foizgacha kamaygan. 2025-yilda esa jismoniy shaxslar depozitlari sezilarli darajada 
ortib, 39,6 foizni tashkil qilgan, yuridik shaxslar depozitlari esa 60,4 foizga tushgan. Ushbu o‘zgarishlar jismoniy 
shaxslarning moliyaviy institutlarga bo‘lgan ishonchi oshganini va banklardagi foiz stavkalari jismoniy shaxslar 
uchun jozibadorroq bo‘lib borayotganini anglatadi.

X U L O S A  V A  T A K L I F L A R
Tijorat banklarining aktivlari va YaIM o‘rtasidagi bog‘liqlik mamlakat iqtisodiy barqarorligi va moliyaviy 

tizimning rivojlanish jarayonlari haqida muhim ma’lumotlarni taqdim etadi. Bank sektorining YaIMga ta’siri 
mustahkamlanayotgan bo‘lsa-da, kelgusida bank tizimining barqaror rivojlanishini ta’minlash uchun depozit 
bazasini kengaytirish, kredit resurslaridan samarali foydalanish va risklarni minimallashtirish kabi chora-tadbirlar 
ishlab chiqilishi lozim. Xususan, bank islohotlarini davom ettirish, xususiy kapital ishtirokini kengaytirish hamda 
xalqaro moliyaviy institutlar bilan hamkorlikni mustahkamlash mamlakat bank tizimining yanada barqaror va 
raqobatbardosh bo‘lishiga xizmat qiladi.

14	  O‘zbekiston Respublikasi Markaziy bank rasmiy sayti www.cbu.uz ma’lumotlari asosida muallif ishlanmasi.

O‘zbekiston bank tizimida kreditlash jarayonlari real iqtisodiyot bilan bog‘langan holda rivojlanib bormoqda. 
Biroq kreditlarning YaIMdagi ulushining kamayishi tijorat banklari strategiyasida o‘zgarishlar mavjudligini 
ko‘rsatadi. Kelgusi yillarda bank kreditlari hajmining YaIMga nisbatan qanday o‘zgarishi mamlakatning iqtisodiy 
siyosati, inflyatsiya darajasi va xorijiy investitsiyalarning jalb etilishiga bog‘liq bo‘ladi. Shu boisdan, bank 
sektorini yanada rivojlantirish uchun kreditlash jarayonlarining shaffofligini oshirish, risklarni minimallashtirish 
va moliyaviy barqarorlikni ta’minlash muhim vazifalardan biri bo‘lib qolmoqda.

O‘zbekistonning bank tizimida 2020–2025-yillar davomida amalga oshirilgan islohotlar natijasida moliyaviy 
barqarorlik mustahkamlangan, tijorat banklarining roli kuchaygan va iqtisodiy o‘sish uchun muhim zamin 
yaratilgan. Kreditlash hajmining oshishi real sektorni qo‘llab-quvvatlash imkoniyatlarini kengaytirgan bo‘lsa, 
depozit bazasining o‘sishi bank tizimiga bo‘lgan ishonchning ortayotganidan dalolat beradi. Tijorat banklari 
aktivlarining sezilarli ravishda ortishi esa mamlakatning bank sektori investitsiyalar uchun jozibadorligini 
oshirishda muhim o‘rin tutadi. Kelgusi yillarda bank tizimining yanada rivojlanishi uchun xususiy kapital ishtirokini 
oshirish, raqamli bank xizmatlarini kengaytirish va xalqaro moliyaviy bozorlar bilan integratsiyani kuchaytirish 
muhim vazifalardan biri bo‘lib qolmoqda.

Fikrimizcha, 2020–2025-yillar davomida tijorat banklarining majburiyatlar va kapital tarkibidagi muvozanatli 
o‘zgarishlar mamlakat bank tizimidagi islohotlar natijasida yuzaga kelgan. Depozit bazasining kengayishi, 
kapital yetarliligini oshirish bo‘yicha amalga oshirilgan chora-tadbirlar, shuningdek, xalqaro moliya bozorlaridan 
jalb qilingan mablag‘lar banklarning moliyaviy barqarorligini mustahkamlashga xizmat qilgan. Kelgusida bank 
tizimidagi islohotlarni davom ettirish uchun tijorat banklarining likvidligini oshirish, investitsion muhitni yaxshilash 
va xususiy sektor ishtirokini kengaytirish kabi chora-tadbirlarni yanada rivojlantirish zarur.

2020–2025-yillar davomida milliy valyutadagi depozitlarning ulushi muntazam oshib, chet el valyutasidagi 
depozitlar ulushining qisqarishiga olib kelgan. Ushbu holat aholi va biznes subyektlarining milliy valyutadagi 
depozitlarni afzal ko‘rayotganini, makroiqtisodiy barqarorlik va moliyaviy ishonch mustahkamlanayotganini 
anglatadi. Ayniqsa, 2023-yildan keyin milliy valyutadagi depozitlarning sezilarli o‘sishi inflyatsiya darajasining 
pasayishi, foiz stavkalarining milliy valyutada jozibadorligi va valyuta bozoridagi barqarorlik bilan bog‘liq bo‘lishi 
mumkin.

Tahlil qilingan davr mobaynida bank tizimidagi depozitlarning umumiy hajmi izchil o‘sib borgan bo‘lsa-da, 
ularning tarkibiy tuzilishi muayyan o‘zgarishlarga uchragan. 2020–2025-yillarda 1 yilgacha bo‘lgan muddatli 
depozitlar ulushi nisbatan ortgan bo‘lib, bu qisqa muddatli moliyaviy rejalar ahamiyatining ortayotganidan dalolat 
beradi. Shu bilan birga, uzoq muddatli depozitlarning ulushi yillar davomida sezilarli darajada o‘zgarishsiz 
qolgan, bu esa investitsiyalarning uzoq muddatli barqarorligini saqlab qolish muhimligini ko‘rsatadi. Talab 
qilib olinguncha bo‘lgan depozitlar ulushining yuqori bo‘lishi esa moliyaviy tizimda likvidlik muhim omil bo‘lib 
qolayotganidan darak beradi.

Umuman olganda, so‘nggi besh yil ichida jismoniy shaxslarning depozitlardagi ulushi barqaror oshib 
borgan, bu esa aholi tomonidan jamg‘armalar saqlash madaniyatining rivojlanayotganini va bank tizimiga 
bo‘lgan ishonch ortayotganini ko‘rsatadi. Yuridik shaxslar depozitlarining ulushi nisbatan kamaygan bo‘lsa-da, 
umumiy hajm o‘sib borgan, bu esa iqtisodiy faollikning ortib borayotganini bildiradi. Bank tizimida jismoniy 
shaxslar ulushining oshishi uzoq muddatli moliyaviy barqarorlik va jamg‘arma hajmining ortishiga xizmat qilishi 
mumkin.

Xulosa qilib aytganda, tijorat banklarining aktiv operatsiyalarida depozitlar hal qiluvchi rol o‘ynaydi. Ular 
bankka kerakli moliyaviy resursni taqdim etadi, kreditlash va boshqa daromad keltiruvchi operatsiyalarni qo‘llab-
quvvatlaydi, likvidlikni ta’minlaydi hamda moliyaviy barqarorlikni mustahkamlashga xizmat qiladi. Shu sababli, 
tijorat banklari uchun depozitlarni jalb qilish, ularning tarkibini diversifikatsiyalash, foiz siyosatini raqobatbardosh 
darajada yuritish va mijozlar ishonchini saqlash dolzarb vazifalardan biri bo‘lib qoladi. Ilmiy va amaliy jihatdan 
bu yo‘nalishda izlanishlarni davom ettirish tijorat banklarining samaradorligini yanada oshirishga xizmat qiladi.

